
An heol a oa o sevel goustadik war ar 
gêriadenn. Gouloù ar c'hleuzeuregoù a vouge, unan 
hag-unan, al latar a nije kuit a feur ma tommae an 
amzer. Didrouz e oa c'hoazh ar gêriadenn met 
santet e veze mat ar vuhez o tihuniñ. Ur c'hwezh 
saourus a oa tu santout eus penn all ar gêriadenn. 
Ar bara a oa echu. A-benn nebeut e vefe digor an ti-
bara hag ez afe un nebeud tud da brenañ un tamm 
fresk ha tomm. Tu oa klevout dija stalafioù ar re 
galonekañ o tigeriñ. 

Kleier an iliz a sonas c'hwec'h eur vintin. Setu 
ar pezh e vefe buhez seder ur gêriadennig. Setu ar 
pezh a vefe… ma ne vefe ket erruet ar reuz-se ur 
wech ouzhpenn. 

Ur c'hi a harzhas. Ur gariolenn stlejet gant 
daou varc'h a erruas er gêriadennig evel ma errufe 
an avel e fulor. Ken buan ez ae ma voe darbet dezhi 
ruilhañ war ur vaouez kozh, savet a-benn pourmen 
un tamm ha mont da brenañ he zamm bara. Un den 
hanter-kant vloaz dezhañ d'ar muiañ tout a oa o 
heñchañ ar c'hezeg. E vlev hir ha gwenn-gris a 
gouezhe war e fas. E zilhad a oa lous-vil. Sur a-
walc'h ne oant ket bet gwalc'het abaoe 
sizhunvezhioù. An hini a oa azezet en e gichen, 
yaouankoc'h a dra-sur, a oa-eñ berr ha du e vlev. 
Seblantout a rae bezañ bet aet kuit e-pad devezhioù 
abalamour d'e varv tri devezh. Lammat a reas 
neuze hennezh eus ar gariolenn a-raok na vefe 
chomet a-sav da-vat. 

- Skoet he deus c'hoazh ! Skoet he deus e-kerzh 
an noz ! a huchas-eñ en ur vont betek penn a-dreñv 
ar c'harr, fulor ennañ, ha pignat e-barzh. 

Tud a ziflukas neuze eus o zi pe eus ar 
prenestroù. Huchadennoù a voe klevet. An den 
yaouank a oa diskennet bremañ eus ar gariolenn, ur 
vaouez difiñv gantañ en e zivrec'h. Ur plac'h 
yaouank e oa-hi, c'hwezek vloaz d'ar muiañ, en ur 
vrozh wenn gant un davañjer wer roget. 

- Va merc'h ! Ket va merc'h ! Ket Aela !
Ur vaouez o erruout war ar gozhni a oa o 

pignat gant an hent o redek. Meur a wech e voe 
darbet dezhi kouezhañ gant he botoù-koad en he 
zreid treut. Erruout a reas dirak ar paotr yaouank ha 
touch he merc'h en ur leñvañ. O touch anezhi e pep 
lec'h e oa, evel pa vije o c'hortoz ur respont gant he 
merc'h difiñv. Touch a reas memes he gouzoug 
tener o tiwadañ. O komz hec'h-unan e oa-hi. 

- Perak ? Perak eo kouezhet warnomp ? 
Perak ?

Ur plac'h yaouank a gemeras anezhi dre he 
skoaz ha kas anezhi en-dro betek he zi. 

- Deus Mamm… Gwelloc'h eo dit dont d'ar gêr 
en-dro… Galvet em eus Tad… Dont a raio a-benn 
nebeut… Deus ganin… 

An heol a oa bremañ uhel en oabl. Ne oa ket 
kement e spered an dud. Gant reuz ar mintin-mañ e 
oa chalet poblañs ar gêriadenn ur wech all. An 
deirvet plac'h e oa-hi bremañ. Ur vojenn a heulie 
rummadoù ar familhoù abaoe kantvedoù ha 
kantvedoù. Ar vojenn-se a gomze eus ar sorserez 
Alaïraa. Anvet e oa bet e-giz-se gant poblañs ar 
gêriadenn rak lavaret e veze he doa blev hir 
alaouret hag e sone telenn evit sachañ an dud 
daveti. Alaïraa a dalveze e yezh kozh ar vro : aour. 
Gant ar pezh a veze lavaret ivez, e oa-hi gwisket 
gant ur sae gwenn-kann hag a dape betek he zreid 
noazh. Tresoù keltiek a oa brodet outi, hag echuet e 
oa gant ur gapuchenn begek he fenn. Ma veze 
c'hoant da welet anezhi - ar pezh a oa ral-  e veze 
ret mont e koad Baloroîn, hag a oa e-tal ar 
gêriadenn. An darn vrasañ eus ar gwez a oa-hir ha 
treut-kenañ. Ouzhpenn ur metrad a oa etre pep hini 
ha ne oa ket diaes klevout trouzioù an natur o 
tremen kenetrezo. An teir flac'h bet adkavet er 
bloaz-mañ a oa aet da bourmen er c'hoad gant 
paotred. Ne oa bet adkavet hini ebet eus an tri gwaz 
yaouank-se. Korf ar merc'hed yaouank o-unan a oa 
e-kichen ur wezenn, difiñv. An holl wazed hag a oa 
o chaseal a oa steuziet ivez. N'eus deuet en-dro 
paotr ebet eus ar re a oa bet er c'hoad-se. Abaoe ma 
oa eus ar vojenn-se o ren e oa bet lazhet teir 
maouez yaouank hag hanterkant ha steuziet  kant 
c'hwec'h gwaz yaouank warnugent. An nebeud 
titouroù a oa bet war ar sorserez-se a oa bet roet 
gant ur plac'h chañsus, daou gantved’zo dija. Gellet 
he doa mont kuit eus skilfoù ar vaouez, a-raok treiñ 
da sot ur miz goude. Tud’zo a lavare memes e oa 
hudouriezh penn-kaoz d'an dra-se. Awen a oa en o 
zouez. 

Awen a oa o naetaat an daol goude bezañ 
renket an ti. Ur plac'h yaouank 20 vloaz, d'ar 
muiañ, e oa-hi. Gwer-splann e oa he daoulagad. Du 
evel al ludu, hir ha rodellek e oa he blev a gouezhe 
war he divskoaz tener. He c'hroc'hen a oa gwenn-
kann evel an erc'h ha ne oa ket e-touez merc'hed 
brasañ ar gêriadenn. Gwisket e veze-hi gant ur sae 
gwer-teñval hir, goloet gant un davañjer velen 
splann evel an heol o lugerniñ en oabl. Mañchoù he 
sae a oa ken hir ma vije lavaret e touchent al leur. 
Ur plac'h pennek a-walc'h e oa-hi ha diaes e oa 
tennañ ur mennozh diouzh he spered. An nozvezh a 
oa erruet buan-kenañ. Ar stalioù a oa o serriñ o 
dorioù, al loened a oa kaset er parkoù. Al latar a 
erruas pa serras Awen stalaf diwezhañ he zi. Ne oa 
ket sklêrijennet mat al lec'h. Un nebeud 
goulaouennoù-koar a sklêrijenne sal vrasañ an ti 
hag a servije da vodañ an dud. Hiziv e oa servijet 
da zegemer mignoned ar familh, deuet da lavarout 
ur c'henavo diwezhañ da Aela, a-raok an interamant 
en deiz war-lerc'h. Memes ar person a oa bet o 
pediñ, a-raok mont kuit da brientiñ an oferenn. Ar 
familh a oa bremañ bodet dirak ar siminal, ger ebet 

nemet marteze leñvadennoù ar vamm. An eur e oa 
da vont da gousket. Lavarout a reas Awen noz vat 
d'he mamm ha d'he zad ha mont d'he c'hambr. E-
barzh he gwele e adsoñjas ar vaouez yaouank er 
pezh a oa c'hoarvezet e-pad an devezh. 

Erru ar gariolenn gant daou waz eus ar 
gêriadenn ha korf divuhez he c'hoarig. Unan eus an 
daou saveteer-se a oa bet er skol gant Awen zoken 
pa oa yaouankoc'h. E anv a oa Newaïr. Holl 
verc'hed yaouank ar gêriadenn a oa e karantez 
gantañ. Bamet e vezent bep-taol ma tremene dirazo 
ha dirolliñ da c'hoarzhin a raent evel bugaligoù. 
Awen ne oa ket evel-se. Plijout a rae dezhi bezañ 
hec'h-unan. Mont da besketa a oa unan eus he 
dudioù plijusañ. War bordoù ar c'hoad e oa ul lenn 
divent leun a besked a-bep-seurt liv. Gellout a rae 
tremen devezhioù o pesketa pe o lenn e-kichen 
bord an dour. 

An devezh-se e oa savet abred Awen, just a-
walc'h, evit mont da welet an heol o sevel war al 
lenn. War an hent, pa oa o vale diarc'hen, e klevas 
un trouz. Trouz ur gariolenn. Treiñ a reas ha n'he 
doa bet amzer nemet da glevout "diwallit" ha 
kouezhet e oa war ribl an hentig meinek. Pa savas e 
oa ar gariolenn o erruout dija er gêriadenn gant 
daou zen en he bourzh… Amzer he doa bet da 
welout Newaïr e-barzh… Kleier an iliz a sonas 
c'hwec'h eur vintin… 

- Un devezh all o kregiñ, eme Awen… 
Met ne oueze ket c'hoazh d'ar mare-se ne vefe 

ket an devezh-se evel ar re all… 

Gant poan e tigoras Awen he daoulagad er 
mintin-mañ. Santimant he doa da vezañ chomet 
dihun e-pad tout an nozvezh. Dremm he c'hoar a oa 
deuet e darempred ganti. Ne c'helle ket soñjal e oa 
marv Aela. Un devezh’zo dija e oa bet adkavet he 
c'horf. Sevel a reas Awen eus he gwele ha mont d'ar 
gegin. He mamm a oa dihunet dija ha ne seblante 
ket bezañ kousket kalz an noz-mañ ivez. Gwisket e 
oa-hi gant dilhad du ha cheuc'h. He dilhad bravañ 
sur a-walc'h. Bale a reas ar plac'h yaouank etrezek 
he mamm ha pokat dezhi ouzh he jod. 

- Demat Mamm… Tad a zo savet ?
- Ya… a lavaras hi gant ur vouezh vouget. Aet 

eo da gaout an aotrou person evit prientiñ an 
interamant. 

Ne lavaras Awen ger all ebet ha mont a reas da 
lakaat he dilhad sul evel m'he doa graet he mamm. 
Kleier an iliz a sonas. Kalz a dud a oa deuet d'an 
interamant. An holl a anaveze Aela er gêriadenn. 
C'hwec'h den a grogas en arched ha kregiñ da vale 
goustadik betek ar vered. Pep hini d'e dro a heulias 
ar c'hwec'h gwaz er ur ganañ pedennoù. Familh 
Awen a oa just a-dreñv an arched ha ne veze klevet 
nemet leñvadennoù ar vamm. Fin an interamant. 
An holl a groge da zispartiañ evit mont en-dro d'o 
oberezhioù boas. Awen a chomas ur pennadig dirak 
bez Aela. Ne ouezas ket pegeit e chomas dirazañ ha 
ne rae forzh. Ret e oa herzel ar sorserez-se a-raok 
ma vefe muntridi all ganti. Kuitaat a reas neuze ar 
plac'h yaouank ar vered ha redek etrezek he zi. 
Erruout a reas en ti evel ur gorventenn. 

- Tad ! Pelec'h emañ Tad ?
- Aet eo da evañ ur banne gant an amezeg. 

Perak’ta ? a c'houlennas he mamm, chalet c'hoazh. 
- Ah ! Ar mare zo da vont da evañ ur banne 

goude ar pezh a zo c'hoarvezet ! a huchas ar plac'h 
yaouank. "

Ha mont a reas kuit etrezek kambr he c'herent 
en ur c'hrozmolat. Digeriñ a reas un armel bras-
kenañ ha kregiñ da gemer dilhad he zad. 

- Oc'h ober petra emaout, ma merc'h ? a oa he 
mamm o c'houlenn a-benn neuze gant an anken. 

- Fiñval va revr ! Ne chomin ket amañ pa 
ouzonez eus ur follez o lazhañ tud hep abeg. 
Pelec'h emañ roched gwer-teñval Tad ? a 
c'houlennas-hi en ur furchal en armel. 

- Gortoz un tamm Awen. Petra emaout o vont 
d'ober gant dilhad da dad ? a estlammas ar vamm 
pa welas he merc'h o tennañ he sae sul ha lakaat ur 
vragez paotr. 

- Mont e darempred gant ar wrac'h-se ! Ne 
soñjez ket emaon o vont da leuskel ur sodez evel-se 
da lazhañ ac'hanon !

- Va Doue ! Va merc'h a zo deuet da vezañ sot 
ivez !

- Oh, Mamm ! Paouez gant da 
glemmichadennoù ! Neuze ? Pelec'h emañ ar 
roched ? a c'houlennas-hi goude koll pasianted. "

He mamm a dermas ur pennadig hag a-benn ar 
fin ez eas er-maez. 

- Mamm ! Mar plij ! Sikour ac'hanon da gavout 
anezhañ" ! a aspedas Awen en ur heuliañ hent he 
mamm. 

Den ebet ne respontas. Ne veze klevet nemet 
trouz an avel o strakal war an dilhad o sec'hiñ er-
maez. 

-Diwall mat. . . a glevas-hi a-benn-ar-fin a-
dreñv dezhi. 

Treiñ a reas ar plac'h yaouank hag en em 
gavout a reas tal-ouzh-tal gant he mamm. Ur 
roched gwer a oa etre he daouarn. E gemer a reas 
Awen hag, hep lavaret grik, e troas davet an ti ha 
mont da cheñch dilhad. Kavet he doa bremañ ur 
vragez c'hell ha roched he zad. Mankout a rae dezhi 
un dra bennak evit tennañ d'ur paotr… met petra ?

Un hanter eurvezh a oa tremenet pa zeuas 
Awen er-maez eus he c'hambr a-benn-ar-fin. He 
mamm a savas diwar he c'hador ha leuskel ur 
glemmichadenn da zont er-maez : 

- Da vlev ! Petra'z peus graet d'az plev ken 
brav, Awen ? a lâras-hi spontet. 

- N'eo nemet blev mamm ! Kreskiñ a raint en-
dro !

Abeg he doa ar vamm da vezañ sebezet. Ne oa 
ket ken he merc'h yaouank blev hir ha du dezhi 
dirazi met ur paotr berr ha du e vlev ! Tennañ a rae 
d'he zad pa oa yaouank. Met ne oa ket amzer da 
dortal, ret e oa mont kuit an abretañ ar gwellañ. He 
mamm he doa prientet ur sac'h leun a voued gant ur 
gontell ha bitrakoù all. 

- Mamm ! a lavaras ar plac'h yaouank, un 
tamm skuizh. N'em bo ket ezhomm eus ur gontell ! 
Tremen a raio mat an traoù !

- Piv a lavar dit eo evit en em zifenn ? 
Ezhomm az po eus ur gontell evit troc'hañ da vara, 
neketa ? a lavaras he mamm, diseblant. 

- Ya evel-just… eme Awen. Mat, ret eo din 
mont ! Trugarez evit ar boued. Dont a rin en-dro a-
raok warc'hoazh, forzh penaos !

Ur c'henavo diwezhañ a lâras d'he mamm ha 
kuitaat a reas treuzioù an ti evit mont gant an hentig 
meinek. 

Kavout a reas gwelloc'h lakaat kapuchenn he 
mantell war he fenn, ken kaz e welfe he zad war an 
hent. Ma welfe anezhi gwisket e-giz-se evel ur 
paotr 20 vloaz, hag o vont davet an dañjer 
ouzhpenn, e vefe cheu en ti ! An noz he doa aloubet 
dija ar pradoù ha gwelloc'h e oa chom hep straniñ. 
Gouleier kleuzeuregoù ar gêriadenn a oa o pellaat 
ha diaesoc'h-diaesañ e oa gwelout pelec'h bale. 

O tostaat ouzh ar c'hoad e oa-hi, ne oa trouz 
ebet ken. Ne veze klevet nemet an avel o sourral 
etre ar gwez ha bep an amzer ul labous o tremen. 
Ar c'hoad a oa bremañ tost du-pod hag tu a oa da 
welout brumenn an noz o sevel war ar gwez hir ha 
treut. Mont a reas war-raok, un tamm anken enni. 

Bez e oa marteze un dek munut bennak e oa o 
vale er c'hoad ha ne veze gwelet netra ken ganti. 
Soñjal a reas neuze kemer ur brank sec'h ha plantañ 
tan enni. Barrek evel ma oa ne voe ket diaes dezhi 
en ober. Gwelloc'h e oa bremañ. Kenderc'hel a reas 
neuze da vale e-pad un amzerig, pa glevas trouz 
brankoù o strakal a-dreñv dezhi. Treiñ a reas 
kerkent met ne oa netra. Netra nemet gwez ha gwez 
c'hoazh betek koll gwel. Hec'h ijin e oa sur a-
walc'h. Treiñ a reas evit derc'hel gant hec'h hent pa 
santas un dra bennak o terc'hel he sac'h. Ober un 
dro warni hec'h-unan a reas, neuze, evit reiñ un taol 
gant he brank tan d'an estrañjour. 

- Aaah ! N'emaout ket mat ! Tomm eo ! N'az 
peus ket cheñchet, hervez a welan. Ken feuls hag er 
skol ! a huchas hennezh en ur gouezhañ war an 
douar. 

- Piv out ? a c'houlennas Awen disfizius. Tenn 
da zorn diouzh da fas alato, ne welan ket !

- Aes da lavarout pa n'emaout ket amañ o 
huanadiñ ! a rebechas adarre ar vouezh. 

Awen a dostaas neuze ouzh an estrañjour evit 
daoulinañ dirazañ. Tostaat a reas neuze ar bod-tan 
dirak e fas. 

- Oh n'eo ket gwir ! a estlammas ar plac'h 
yaouank. Newaïr ! Oc'h ober petra emaout dre 
heuliañ ac'hanon ? a c'houlennas-hi en ur sevel ha 
kilañ dioutañ evel pa vije paket hemañ gant ur 
c'hleñved grevus. 

- Ha te, oc'h ober petra emaout aze er c'hoad, 
da-unan ? Ne ouezez ket dizaliet ma n'eo ket 
difennet, dont er c'hoad an unan, ha dreist-holl en 
noz ? ! ? C'hoant'z peus echuiñ evel da c'hoar ? 
Ha… 

Paouez a reas a-greiz-holl, a-raok komz en-dro 
gant ur vouezh sebezet : 

- Awen… Petra'z peus graet d'az plev ? !
- Troc'het em eus anezho, ne welez ket ? a 

lavaras-hi d'ar paotr yaouank evel pa vije anat. Oh, 
ha laosk ac'hanon ! Krediñ a ra din klevout ma 
mamm ! N'on ket mui ur bugel !

- Petra emaout e-soñj d'ober ? a c'houlennas-
eñ. 

- N'eo ket da aferioù ! Trawalc'h'z peus da ober 
gant da re ! a c'hrozmolas Awen en ur adlakaat mat 
he sac'h ha mont en-dro war-raok. 

- Eh ! Gortoz ! N'emaout ket mat ? Ne'z peus 
ket klevet ar pezh em eus lavaret dit div 
vunutenn'zo ? N'emaout ket o vont da genderc'hel 
gant da hent ? ! a estlammas ar paotr yaouank en ur 
redek war he lerc'h. 

Bed Alastaaïr Priz ar yaouankiz 2007 3



- Eo ! Perak ne rafen ket ? a c'houlennas Awen 
en ur genderc'hel da sellet dirazi ha da vale. 

- Peogwir… 
- Peogwir ? a c'houlennas Awen diseblant. 
- Peogwir… Peogwir emañ Alaïraa er c'hoad ! 

Setu perak ! a lavaras-eñ, o kregiñ da goll e 
basianted. 

Ar mousc'hoarzh kentañ a voe gwelet neuze 
war muzelloù Awen abaoe ma oa erru Newaïr er 
c'hoad. 

- Petra’zo fentus ?" a c'houlennas-eñ, sebezet 
mik. Ah, trugarez dit Awen !" a c'hrozmolas-eñ. 
Kerkent e welas mousc'hoarzh ar vaouez yaouank o 
vrasaat. 

- Kelaouiñ a ran anezhi ez eus ur sorserez sot-
pitilh gant ar gwad er c'hoad-mañ, marteze war-hed 
dek metrad diouzhomp, ha petra a respont din en 
eskemm ? Ur mousc'hoarzh ! a huchas Newaïr, 
enkrez ennañ e-unan hag en ur sevel e zivrec'h d'an 
nec'h. 

A-benn-ar-fin e tigoras Awen he genou evit 
respont dezhañ : 

- Trugarez da vezañ kelaouet ac'hanon Newaïr, 
met gouzout a ran ervat ez eus ur sorserez er 
c'hoad, a lavaras-hi seder. Ha dres evit he gwelet on 
deuet amañ !

- Petra ? a huchas Newaïr. Gortoz, gortoz… a 
c'houlennas-eñ en ur herzel outi da vont. Lavar 
din’ta n'em eus ket komprenet mat. Deuet out amañ 
evit mont e darempred gant ar vaouez-se ?

- Ya, komprenet'z peus mat ! a respontas Awen 
gant ur vousc'hoarzh, a-raok kenderc'hel gant hec'h 
hent. 

Ar paotr yaouank a chomas difiñv ur pennadig, 
sebezet, un tamm aon ennañ ha lavarout a reas 
outañ e-unan a-raok redek en-dro war-lerc'h ar 
plac'h yaouank : 

- Sotoc'h eo eget ma kreden !

- Neuze, ma’m eus komprenet mat,’z peus 
troc'het da vlev evit tremen da baotr dirazi, n'eo 
ket ? a c'houlennas-eñ goude bezañ chomet dilavar 
ur pennad mat. 

- Mat-tre Newaïr ! Kompren a rez buan, war a 
welan ! a c'hoapaas Awen. 

- Met ne ouezez ket petra’ra d'ar baotred ! 
N'eus deuet hini ebet anezho en-dro !

- Ar respont am bo neuze amañ, a respontas 
Awen evel pa vije bet ur goulenn sot. Met, 
gwelloc'h eo dit chom amañ, Newaïr. 

- Perak ? a c'houlennas-eñ. 
- Peogwir out ur paotr. Ha dre ma ne ouezomp 

ket petra'vez graet eus ar baotred wir eveldout eo 
gwelloc'h dit paouez da heuliañ ac'hanon. 

- Ket ! a c'hrozmolas-eñ. Dont a ran ganit ! Ma 
c'hellez mont, e c'hellan ivez !

- Dit da welet. Evidout e lavaran se. 
- Eh, gortoz ! N'on ket ur c'hozh vaouez evel 

an itron Lan hag a ya bepred da glemmichat ouzh 
ar person pa vez bet taget gant bugale o c'hoari 
louarn ! N'on ket ur… 

- Grik ! a vouskomzas Awen en ur lakaat he 
brec'h dirak ar paotr yaouank evit diskouez dezhañ 
tevel. 

Ne oa trouz ebet ken er c'hoad. Difiñv e 
chomas an daou zen yaouank. 

- Petra’zo c'hoazh ? a c'hrozmolas Newaïr d'e 
vignonez nevez. 

- Ne glevez ket ? a respontas Awen, anken 
enni. 

- Petra ? a c'houlennas ar paotr yaouank, o koll 
basianted. 

- Stou da zivskouarn hag e klevi ! a eilgerias 
dezhañ. 

Evel ma voe aliet dezhañ gant Awen ober, e 
stouas Newaïr e zivskouarn. Ne gleve ket muioc'h a 
draoù… ! Eo ! Klevout a reas un dra bennak a-
benn-ar-fin ! Sonerezh ! Ha ne oa ket n'eus forzh 
peseurt benveg hag a oa o seniñ ! Un delenn e oa !

- Ha neuze ? Klevout a rez ? a c'houlennas 
Awen, birvilh enni. 

- Oh ya ! Klevout a ran ! a lâras Newaïr a-benn 
ar fin, a-raok adkregiñ da vale, met ar wech-mañ 
davet ar sonerezh. 

- Newaïr ! Petra emaout oc'h ober ? Deus en-
dro ! N'eo ket e-giz-se em boa soñjet ober ! a 
huchas-hi, damguzhet a-dreñv ur wezenn dreut. 

"N'eo ket gwir ! Ar paotr-se a raio din treiñ 
sot ! Newaïr !" a glemmichas Awen. Met ne gleve 
ket ken Newaïr aspedennoù ar vaouez yaouank. 
Hennezh a oa o terc'hel da vont davet ar sonerezh, 
hep soñjal er pezh a oa o c'hortoz anezhañ. 
Sonerezh keltiek a zasone er c'hoad du. Awen a  
glaskas redek didrouz da-heul he mignon en ur 

c'hervel anezhañ. Pa erruas en e gichen e pakas 
anezhañ dre ur vrec'h. 

- Newaïr ! Laret'm eus dit chom a-sav ha… 
aahha ! a huchas ar plac'h yaouank. 

Newaïr a oa deuet da vezañ gwenn-kann e 
zremm, hag alaouret e zaoulagad !

- Petra zo c'hoarvezet ganit ? a huanadas Awen 
gant ur vouez vouget. 

Met ne respontas grik dezhi ha gant e hent e 
kendalc'has goude ma oa bet laosket e vrec'h da 
gouezhañ gant Awen. 

Perak e heulie ar paotr yaouank ar sonerezh 
daoust d'an dañjer ? Awen a oa o klask kavout un 
diskoulm pa zeuas ar respont dezhi. Ar baotred ne 
oant morse deuet en-dro peogwir e oant bet 
strobinellet gant Alaïraa. Ar merc'hed, int, ne 
c'hellent ket bezañ tapet. Setu perak e vezent lazhet 
ganti. Met da betra e servije d'ar sorserez pakañ ar 
baotred ? Ha petra e teue an holl wazed da vezañ 
goude-se ? Evit kaout ar respont e oa ret dezhi 
mont da welet anezhi. Hag evit tremen hep kudenn 
ebet e oa ret dezhi ober van da vezañ strobinellet 
evel Newaïr. Redek a reas neuze betek Newaïr ha 
pa voe erruet en e gichen e krogas da vale eeun 
evel e amezeg ha klask a reas bezañ difiñv an neuz 
ganti. Diaes e oa dezhi met ret e oa klask. Ar chañs 
diwezhañ e oa bremañ da c'houzout. A-feur ma 
valeent en noz e wele Awen'benn ar fin ur 
sklêrijenn, pelloc'hig, en ur frankizenn. Krog e oa 
da welout ur skeud. 

O tostaat e oant. Kreñvoc'h-kreñvañ e oa ar 
sonerezh, ha diaes e oa da Awen derc'hel difiñv he 
fas evel hini Newaïr. Erruet e oant. Bamet e voe 
Awen da gentañ gant sklaerder al lec'h. Gwelet e 
veze mat pep tra evel war an deiz. Iskis. Met buan e 
kavas ar plac'h yaouank orin ar sklêrijenn ken 
splann-se. Ar vaouez dirazi e oa… Alaïraa. 

Azezet e oa-hi war ur gador alaouret, kizellet 
e-barzh gwagennnoù aour. Gwisket e oa-hi evel ma 
veze lavaret : gant ur sae hir ha gwenn splann. Ar 
mañchennoù a dape betek al leur evel an dour o 
kouezhañ eus ur feunteun. He blev a oa ken hir ma 
vefe bet kredet ne oa fin ebet dezho hag an dra 
souezhusañ evit Awen e oa e oant alaouret, evel ma 
oa bet kontet. Echuiñ a rae he sae gant ur 
gapuchenn vegek ha ken hir hag he blev. He dremm 
a oa ken seder ma vefe bet lâret e oa-hi un ael. Tro-
dro d'he gouzoug e oa un dro-c'houzoug iskis. Un 
dro c'houzoug gant un hirgelc'h ruz-tan hag ur 
simbolenn kizellet e aour e-barzh. Kavout a rae 
ganti gwelout dour er berlezenn. He ijin e oa sur a-
walc'h. Ne oa ket da dortal : brav-kenañ e oa ar 
sorserez ha diaes e voe da Awen soñjal e-pad ur 
pennadig eo ar vaouez-se, end-eeun, hag he doa 
lazhet un hanterkant bennak a verc'hed abaoe 
kantvedoù. He zelenn a oa a-vent gant ur bugel dek 
vloaz ha gell evel rusk ar gwez. Ul loen dianav da 

Awen a oa kizellet e beg ar benveg sonerezh, gant 
sinoù keltiek engravet e-barzh. Ar sorserez a savas 
neuze diwar he c'hador veur ha bale davet an daou 
zen yaouank. An delenn a gendalc'has da seniñ 
anezhi hec'h-unan dre hud. Pa erruas dirazo e 
lavaras gant ur vouezh seder : 

- Demat deoc'h paotred yaouank… 
Ne oa ket echu he frazenn ganti ma voe santet 

gant Awen he zreid o kuitaat al leur. Ar santimant 
neuial en dour a oa ganti. Pa sellas ouzh he zreid e 
welas e oant bremañ war-hed tregont santimetrad 
eus an douar. A greiz-holl e welas ar plac'h yaouank 
ul luc'hedenn splann hag e kredas dezhi e oa he 
c'horf o kuitaat anezhi. 

Kavout a rae ganti e oa o neuial buan-kenañ 
hag hep gwelet penn an hent. Newaïr hag ar 
sorserez a oa en he c'hichen… Ar paotr yaouank 
serret e zaoulagad gantañ. Ne wele nemeto ha 
damwelout a rae ar c'hornadoù-bro o tremen, 
displann d'he daoulagad. Krediñ a rae dezhi e oant 
e-giz-se abaoe eurvezhioù met ne oa aet nemet 
tregont eilenn abaoe ar gejadenn gant ar sorserez. 

A-daol-trumm, e ehanas pep tra da nijal tro-dro 
dezhi, ha kouezhañ a reas war al leur. War an douar 
e oant en-dro. 

Awen a savas goustadik en ur lakaet evezh da 
chom plom, daoust d'he fenn o treiñ c'hoazh un 
tamm. Bamet e oa-hi. War an douar e oant en-dro, 
met en ul lec'h all, sebezus. Erruet e oant en ur park 
war ar maez. Ur park gant geot hir ha glas splann. 
Tro-dro d'ar park-se e oa gwelet un dorgenn gant ur 
c'hoad sapin. E forzh pelec'h e c'helle bezañ, met 
n'eo ket gant an dra-se e oa sebezet Awen. Pa oa 
gourvezet c'hoazh er geot he doa spurmantet un den 
bihan o tremen d'ar red e-bioù dezhi, er geot hir, en 
ur huchal. Un den bihan, dek santimetrad dezhañ 
marteze,   dilhad damziroget gantañ. He ijin e oa 
c'hoazh, a-dra-sur. Treiñ a reas he fenn evit gwelout 
pelec'h e oa ar sorserez ha Newaïr met n'he doe ket 
ezhomm mont betek penn. Oc'h erruout war he 
lerc'h e oant. Newaïr a seblante skuizh, dinerzh ha 
ne lavaras netra d'e gompagnunezh. Ar sorserez a 
vousc'hoarzhas pa welas penn sabatuet an daou zen. 
Lavarout a reas neuze, gant he mouezh ken seder 
hag ar wech kentañ, met gant nerzh : 

- Degemer mat deoc'h e Alastaaïr !
Lavarout a reas neuze, outi hec'h-unan, un dra 

bennak en ur yezh dianav da Awen ha da Newaïr, 
ha gortoz. Ne voe ket amzer gant Awen da gompren 
petra a oa o c'hoarvezout ma klevas ur skrijadenn a-
bell. Ken skiltr e voe ar skrijadenn ma rankas an 
daou zen stankañ o divskouarn. Sellout a reas Awen 
e pep lec'h tro-dro dezhi hep gwelout netra. Santout 
a reas neuze un dra bennak o vountañ anezhi. 
Newaïr a oa peget outi, hag o sellout e oa ouzh an 
oabl gant anken bras. Ken sabatuet ha Newaïr e voe 
pa welas, en oabl, erevent o tont daveto. “Daou 
aerouant o stlejañ ur gariolenn. N'eo ket posupl, a 
lavaras Awen outi hec'h-unan, an erevent, n'eus ket 
anezho. Ur vojenn eo an dra-se… lavaret e oa bet 
din gant Tad… 

- Gevier’zo bet kontet dit neuze ma faotr 
kaezh, a glevas en he c'hichen. 

Ar sorserez a oa o sellet outi gant kement a 
fent hag ar wech kentañ. 

- Penaos… ? a lavaras Awen, sebezet. Klevet 
ho peus ar pezh am eus lavaret em fenn ?… 

Ne voe respont ebet a-berzh ar sorserez, nemet 
ar frazenn-mañ : 

- Deuit war va lerc'h. 
An daou zen a sentas gant anken, ha heuilhañ a 

rejont ar sorserez betek an daou loen hag a oa erru 
pemp metrad pelloc'h. An daou aerouant a oa dek 
metrad hed dezho da nebeutañ ha pevar metrad 
uhelder ! Ken bras e oant ma voe diaes da Awen 
gwelout o daoulagad munut. An hini kentañ anezho 
a oa ruz-tan gant takadoù gwenn un tamm e pep 
lec'h. Daoulagad gwer-flamm a oa dezhañ. An eil a 
oa un tamm brasoc'h eget egile. Gwer-teñval e oa e 
groc'hen, melen-splann e zaoulagad evel re ur 
c'hazh en noz. Ar gariolenn a oa staget tro-dro 

dargreiz an erevent gant kerdin alaouret. An "oto 
hud" a oa bras a-walc'h evit dougen c'hwec'h den. 
Ur gariolenn vras e oa, alaouret he div zor a-bep tu. 
Ne oa gwerenn ebet ouzh prenestrier an dorioù. 
Gant-se e c'halle an avel dont e-barzh. 

Krediñ a rae da Awen e oa ur briñsez bennak o 
vont d'he c'hastell. Un denig a oa o terc'hel an nor. 
Ne oa ket ken bras hag ur bugel seizh vloaz. Ar 
pezh a souezhas Awen ha Newaïr a oa gwlet e fas 
teuzet. Ur penn distumm a oa outañ, ha ne oa ket re 
vrav da welet. Awen a bignas evit azezañ e-kichen 
Newaïr hag ar sorserez a yeas dirazo. 

Amzer d'ar mevel mont da azezañ e penn a-
raok ar gariolenn ha da gemer krog er c'herdin hag 
e voent en oabl o nijal. Eskell an erevent a oa ken 
bras ha ken pounner ma raent avel vras dezho. 
Bamet e oa an daou zen yaouank o welout ar pezh a 
oa, bremañ, dindan o zreid. 

Dindano e welent pemp kilometrad parkeier 
hag a-bell, un tropellad tiez. A-feur ma tostaent 
outo e yenae an amzer hag e kroge an avel da 
c'hwezhañ muioc'h-muiañ. Nijal a rejont dreist ar 
gêriadenn hep chom a-sav. N'he doe ket ezhomm 
Awen goulenn perak ne ehanent ket. Daou 
gilometrad pelloc'h e oa, war un dorgenn uhel-tre, 
ur c'hastell divent. Ur c'hastell ken bras ma voe 
diaes d'an daou zen yaouank krediñ ne oa nemet ar 
sorserez o vevañ hec'h-unan e-barzh. Erruout a 
rejont war un dachennig, dirak porrastell ar savadur 
bras. O serriñ e oa an noz goustadik ha kavout a rae 
dezho e oant en ur film spont. Alaïraa a ziskennas 
eus ar gariolenn gant un neuz meurdezus. Daou 
voud a zeuas neuze da zegemer anezhi. Daou boud 
bev divalav a-walc'h. Bihan a-walc'h e oant, dres, 
ha ket uheloc'h eget ilin o mestrez. Unan a oa 
distumm e zremm, evel pa vije bet devet. E amezeg 
ne oa ket gwelloc'h. Hanter zevet e zremm ivez hag 
ur vrec'h nebeutoc'h outañ. Dilhad lous ha diroget e 
pep lec'h a oa ganto ha ne seblantent ket bezañ 
chalet gant kement-se. 

- Degemer mat deoc'h rouanez Alaïraa… a 
lavaras unan diouto gant un aer flemmus. 

- Kas an daou zen yaouank-se gant ar re all, 
Galaaus ! a urzhias ar sorserez d'he c'hendivizer 
hep lakaat amzer da selaou fin e frazenn. 

- Ya, evel-just, va rouanez, a lavaras Galaaus, 
en ur blegañ e gorf evit saludiñ e rouanez. 

Ober a reas neuze ur sin d'an hini a oa en e 
gichen, ha kregiñ e brec'h Awen. An hini all e hini 
Newaïr. 

- He ! Oc'h ober petra emaoc'h ? a c'houlennas 
Awen. 

- Peoc'h, paotr ! a c'hrozmolas Galaaus. Grik, 
hag heuliit ac'hanomp !

N'he doe ket Awen amzer da respont : sachet e 
oant davet ar c'hastell. Ar rouanez a oa o c'hortoz 
un dra bennak pa zeas kuit a-daol-trumm en ur 
lezel ur vrumenn alaouret war he lerc'h. Aet e oa 

diwar-wel, evel dre hud… Sur e oa Awen bremañ. 
Erru e oant en ur bed all… En ur bed disheñvel 
diouzh he hini. Ur bed hud… Bed Alastaair. 

Ne doa ket Awen merzet e oa-hi ivez bet 
strobinellet en ur mod gant ar sorserez : pa oa 
degouezhet n'he doa ket klasket mont kuit ken 
bamet ha souezhet ma oa bet gant ar bed nevez-se. 
Ma kendalc'hfe da heuliañ an daou euzhvil-se, petra 
a c'hoarvezfe ganto ? Ret e oa dezhi klask un 
diskoulm da dec'hout kuit a-raok erruout er 
c'hastell. Da lavaret eo… bremañ. 

Ar vaouez yaouank a grogas da bennfolliñ. 
Petra ober ? Chom a rae tregont eilenn d'ar muiañ 
tout a-raok en em gavout e penn an diri bras-se hag 
a-raok ma vefe serret dorioù divent ar c'hastell. Ret 
eo e tigorfe dorioù ar porrastell ha neuze e vefe tu 
dezhi tec'hout kuit… Ya met evit mont da belec'h ? 
Ar gêriadenn a oa daou gilometrad izeloc'h. Ar 
pezh a felle dezhi a erruas neuze. 

Ne gredas ket Awen ar pezh a glevas. An 
dorioù o chourikat dindan ar mein bihan. Ar 
porrastell a oa o tigeriñ. Ne glaskas ket neuze 
gouzout penaos na perak e oa erruet an dra-se met 
treiñ a reas a-daol-trumm ha redek gant an diri, hep 
soñjal en daou euzhvil bamet a-dreñv dezhi o 
huchal, nag e Newaïr chomet ganto. Redek a reas 
evel n'he doa biskoazh graet. Chom a rae daou 
vetrad a-raok bezañ dizalc'h ha klevout a rae an 
daou ward o huchal traoù digomprenus. 

- Awen ! a glevas-hi a-dreñv dezhi. Oc'h ober 
petra emaout ? Deus en-dro ! Alaïraa a vo e fulor !

Newaïr eo hag a oa o huchal bremañ. Re 
ziwezhat e oa evit dont en-dro da gerc'hat anezhañ, 
hag hervez ar pezh he doa klevet e oa c'hoazh ar 
paotr yaouank dindan hud ar sorserez evit lavaret 
an dra-se. Awen a gendalc'has da redek, goude 
bezañ erruet gant ar porrastell zoken. Ne oueze ket 
pelec'h mont ha klevout a rae dija gwarded heñvel 
ouzh Galaaus o huchal ha krozal war he lerc'h. 

Treiñ a reas he fenn buan evit gwelout ar pezh 
a oa oc'hoarvezout. Un dek bennak a warded armet 
a oa bremañ o redek ouzh he heul evel chaseourien 
war-lerc'hur c'harv. Ne reas ket Awen daou soñj ha 
kenderc'hel a reas da redek buanañ ma c'helle. 
Santout a rae ar warded o tostaat outi ha diaes e oa 
dezhi kavout un diskoulm da dec'hout diouzh o 
skilfoù. Neuze e erruas ar pezh he doa huñvreet hep 
esperañs ebet. Ar warded a voe harzet gant un taol-
hud bennak. O huchal gant ar boan e oant bremañ 
ha treiñ a reas Awen evit sellet outo. Lod anezho a 
oa gourvezet war al leur, lod all a oa o redek, met 
an holl a oa oc'h en em skrabañ. Fulennoù lugernus 

a oa o nijal a-us d'o fenn hag a daole gouloù e-kreiz 
an noz. 

Ne fiñvas ket Awen, bamet gant ar pezh a oa 
dirazi. Petra e oa an traoù lugernus-se ? Ar warded 
a redas neuze kuit etrezek ar c'hastell en ur 
genderc'hel d'en em skrabañ hag en ur glemmichal. 
Ar porrastell a serras en-dro war ar warded en ur 
chourikat ha neuze e kouezas ar sioulder en-dro 
war an hentig. Hennezh a dreuze ur c'hoad diouzh 
un tu hag ur park diouzh an tu all. Ar fulennoù a 
grogas neuze da dostaat ouzh Awen. Kilañ a reas-hi 
un tamm gant an aon. 

A-feur ma tostae ar fulennoù lugernus e vrasae 
ar gouloù hag e oa posupl d'ar plac'h yaouank 
gwelout mat ar pezh a oa tro-dro dezhi. Sebezet e 
voe neuze gant ar pezh a welas. O nijal e oa, a-us 
d'he fenn, seizh boudig bihan. Ne oant ket brasoc'h 
eget dorn Awen ha gwisket e oant gant bleunioù ha 
delioù gwez. Pep a vousc'hoarzh bihan ganto ouzh 
ar plac'h yaouank. Ne lavaras grik ha heuliañ a reas 
anezho. O nijal e oant-holl asambles, hag heñvel e 
oant ouzh gouloù un tour-tan o parañ war ar mor. 
Bale a reas Awen e-pad dek munutenn c'hoazh, a-
raok en em gavout gant tiez kentañ ur gêriadennig. 
Ar gêriadennig a oa bet ar sorserez o nijal dreisti. 

Hanter-kant ti a oa dirazi, pep a liv disheñvel 
ouTo: ruz, melen, gwer, glas, orañjez… Distumm 
a-walc'h e oant ha savet gant douar kalet ha pri. 
Toet gant plouz e oant, hag pep a siminal bras a oa 
dezho, o vogediñ. Gantan noz o tont e oa bet lakaet 
gouloù er c'hleuzeuregoù met ne oa den ebet o 
kousket. Pa voe erruet Awen e krogas an dud da 
huchal : 

- Setu eñ ! Deuet eo a-benn da zont ! a 
zisklêrias ur vaouez o lenvañ. 

- Saveteet omp ! a respontas unan all. 

Abaoe ma oa-hi erruet er bed-mañ ne oa 
c'hoarvezetnemet traoù iskis : da gentañ gant an 
den bihan o huchal er parkad geot, an erevent da-
heul, hag ivez ar c'hastell diwallet gant tud divalav 
hag amañ, pa soñje dezhi bezañ kavet’benn-ar-fin 
tud "normal" evelti, ez eas kuit hec'h huñvreoù. Ar 
re-se a oa o huchal e pep lec'h evel pa vije deuet 
Doue war an douar. Ne gomprene ket mat ar plac'h 
yaouank petra a oa o c'hoarvezout ganti. An dud, 
gwisket evelti, a oa o tont daveti d'ar red, bleunioù, 
peadra da zebriñ, evajoù a-bep-seurt ganto… Ha ne 
oa nemet maouezed en o zouez. Santimant he doa 
da vezañ en ur gouel, gant sonerezh e pep lec'h, ha 
dibosupl e oa dezhi komz. Da-heul trouz ha birvilh 
e paouezas maouezed ha bugale da huchal ha da 
fiñval, ha mont a rejont d'ober div renkennad, div 
steudad evit leuskel ur paotr yaouank da dremen. 

O vale e oa hemañ etrezek Awen, gwisket evel 
an holl baotred, gant ur roched, gell sklaer an tamm 
anezhañ, hag ur vragez velen. Diarc'hen e oa, 
dezhañ blev berr a-walc'h hag ur barv tri devezh. 
Tardañ a reas dirak ar plac'h yaouank, ha sellet outi 
gant diskred : 

- Penaos ez peus graet evit tec'hel kuit ?
- Tec'hel eus pelec'h ? a c'houlennas Awen, 

sebezet. 
- Mont kuit a-dre krabanoù ar sorserez 

Alairaa…, a eilgerias ar paotr yaouank. 
- Penaos e ouezit an dra-se ? a c'houlennas 

Awen, souezhet he doare. 
- Deuet eo Elira da lavaret din. a respontas-eñ 

en ur ziskouez ur boudig melen flamm gant e benn. 
Ha neuze ? a lavaras an den yaouank, mall gantañ 
kaout ur respont. 

- Hum… Diaes e vefe displegañ, a lavaras 
Awen. 

An holl vaouezed a oa chomet tro-dro d'an 
daou zen ha o selaou e oant ar gaozeadenn gant 
kuriusted. 

- Deuit e-barzh… Aesoc'h e vo komz, a lavaras 
neuze ar paotr yaouank hep goulenn tra all ebet. 

Heuliañ a reas Awen anezhañ dre-greiz an div 
steudad hag a oa bet adsavet gant maouezed ar 
gêriadenn. Bale a reas e-pad un nebeud eilennoù, a-
raok degouezhout dirak un ti heñvel-poch ouzh he 
hini. Mont a reas e-barzh, da-heul an den yaouank. 
Gant un daol vras e-kreiz ar sal, hag ur siminal o 
ledañ e dommder e-barzh an ti e tenne kalz da di 
Awen. Pedet e voe houmañ da azezañ hag ur banne 
tomm a voe roet dezhi. 

- Va anv’zo Ariis. Ha da hini ? Ne anavezan ket 
ac'hanout. N'out ket eus ar gêriadenn. 

- Hum… Newaïr, a respontas Awen goude ur 
soñjadenn hir a-walc'h. 

- Plijet on oc'h ober anaoudegezhganit, Newaïr. 
Evel ma'z peus merzet, sur a-walc'h, ne oa nemet 
maouezed bremaik. An holl wazed a zo bet paket 
gant Alairaa ha me eo ar paotr nemetañ a chom… 
Ganit bremañ emaomp daou, a vousc'hoarzhas ar 
paotr yaouank. 

Ariis a grede dezhañ e oa Awen ur paotr ha ne 
zeuas ket war e spered e c'hellfe bezañ ur plac'h. 

- Ar pep pouezusañ eo e vefes deuet a-benn da 
dec'hout, emezañ. Penaos ez peus graet evit tremen 
hep bezañ paket ganti ? a c'houlennas Awen gant 
kuriusted. Abaoe miz e oa gwarezet hor gêriadenn 
gant boudiged. Savet o deus ur voger hud evel hini 
kastell Alaaira. Setu perak int deuet a-benn marteze 
da zigeriñ ar porrastell, dit da vont kuit. Gant ar 
strobinell-se eo dibosupl da daol-hud ebet na d'ar 
sonerezh hud treuziñ. 

- Perak n'ho poa ket savet ar voger-se a-raok ? 
a c'houlennas ar plac'h yaouank, souezhet. 

- Gwelout a reer n'out ket eus ar vro, a 
respontas Ariis. An dud hag ar boudiged ne oant ket 
mignoned evel ma'z int bremañ. A-raok ma errufe 
Alairaa e Rouantelezh Alastaair e oa pep gouenn o 
klask diwall rak ar re all. Gouzout a rez Newaïr, an 
hudouriezh a oa evidomp un dra bet krouet gant an 
ifern, ha daonet e veze ar re a soñje ar c'hontrol. Pa 
z'eo deuet Alairaa eo bet ret deomp dont da 
vignonedgant ar gouennoù all. 

- Gouennoù all ? Reoù all a zo, estreged an dud 
hag ar boudiged ? a c'houlennas Awen bamet. 

- Hag ez eus ! a respontas Ariis. Muioc'h eget 
daou c'hant gouenn disheñvel a zo e Alastaair ! 

- Eus pelec'h e teuez pa ne ouiez ket an dra-se ? 
a lavaras-eñ gant ar souezh. 

- Hum, eus ur vro bell, pell-kenañ diouzh 
Alastaair, a respontas Awen hep ober re a van. 

- Daoust d'ar pezh a vez lavaret e pep lec'h e 
vo, a-benn nebeut… 

- Petra'vo a-benn nebeut ? a c'houlennas Awen, 
o sellout ouzh Ariis gant anken. 

- Ar brezel, a respontas. Ar brezel a zo tost. 
- Brezel a-enep ar sorserez ?
- Ar sorserez hag ar wazed. A-du ganti emaint 

bremañ. Lavaret e vez emaint ouzhpenn tri mil den, 

bet strobinellet ganti hag emaint holl dindan he 
gourc'hemenn bremañ. Emaint o vont da ober ar 
brezel ouzh holl ouennoù ar bed, ouzh o maouezed 
hag o merc'hed. 

- Met perak e rafe-hi ar brezel p'emañ ar 
galloud ganti dija ? a c'houlennas ar plac'h 
yaouank, souezhet un tamm. 

- Ar galloud a zo ganti dija, ar gwir’zo ganit, 
Newaïr. Ar gudenn eo ne heuilhomp ket anezhi. 

Holl ouennoù Alastaair, war-bouez un dek 
bennak, a zo a-enep dezhi. Brezeliñ ouzh ar re a na 
heuilhont ket anezhi eo an diskoulm nemetañ he 
deus kavet. Evit an dra-se eo bet ret dezhi kavout 
un arme vrasoc'h. Kavet he deus mab-den. Ar 
ouenn gizidikañ a zo er bed. 

Goude ur pennadig digomz, e lavaras Ariis : 
- Ma… Chom a ra un nebeud eurvezhioù a-

raok ma savo an heol. Gwelloc'h e vefe dit mont da 
gousket un tammig. Skuizh-marv e seblantez 
bezañ. 

- Ya, sur eo, a  respontas Awen. 
- Gellout a rez kousket e-barzh gwele va breur. 

Amañ emañ, a lavaras Ariis en ur ziskouez ur 
gambr. Noz vat dit Newaïr… Hir e vo an devezh 
warc'hoazh. 

- 6 -

Trouz a oa er gêriadenn. An holl a oa o huchal 
traoù a-bep-eil, c'hoant ganto da vezañ selaouet. 
Awen a oa war plasenn ar marc'had gant Ariis, o 
klask komz ouzh ar maouezed ha, siwazh dezho, ne 
vezent ket selaouet. Ar plac'h yaouank hag Ariis o 
doa komzet ur pennad mat asambles, ha dibabet o 
doa ar memes diskoulm : ret e oa en em zifenn 
ouzh Alairaa hag hec'h arme. Met evit en ober e oa 
ret dezho kendrec'hiñ un nebeud maouezed hag 
ivez gouennoù all da sikour anezho. Ar boudiged a 
oa diouzh o zu dija. 

- Mar plij ganeoc'h ! a aspedas Ariis. Selaouit 
ac'hanomp ! N'hon eus ezhomm nemet eus dek 
maouez da zont ganeomp. 

- Evel-just ya ! Ha piv a raio war-dro ar vugale 
ma n'eo ket ni ? a huchas ur vaouez yaouank. Ne 
c'hellomp ket mont ganeoc'h. Kavit tud all da vont !

Ar maouezed all a savas a-du gant arguzennoù 
o c'henseurtez ha kregiñ a rejont da huchal muioc'h 
c'hoazh. 

- Lazhit anezhi ! a youc'has unan. 
- Ha degasit hor gwazed en-dro ! a aspedas 

unan all. 

Ariis a gemeras brec'h Awen ha degas anezhi 
war ar c'hostez. 

- Ne servij da netra goulenn outo ! Ne asantint 
biken dont ganeomp ! a vouskomzas ar paotr 
yaouank. Ret eo kavout un diskoulm all. 

- Ha penaos e vo graet ? a c'houlennas Awen. 

Ne respontas ket Ariis dezhi ha mont a reas en 
dro da welet ar maouezed ha komz dezho. Goude 
ur pennadig e tispartias en-dro ar maouezed er 
gêriadenn hag e teuas Ariis en-dro davet Awen ha 
lavaret : 

- Deus ganin. Poent eo mont. Kavet e vo tud 
war an hent. 

- War an hent ? ! a souezhas Awen. Met piv a 
vo kavet war an hent ? Ne z'eus kêriadenn ebet all 
a-raok kastell Alairaa. 

- Hag an elfed ? a lavaras Ariis. Soñjet ez peus 
enno ? Ur chañs ziwezhañ hon eus da c'houlenn 
diganto. Bevañ a reont er c'hoad, un tamm uheloc'h. 

Hep lavaret tra all ebet, ez eas an daou zen 
yaouank gant hent ar c'hoad. Ar boudiged a oa 
c'hoazh o nijal a-us d'o fenn. An daou zen yaouank 
a valeas e-pad un nebeud munutennoù a-raok 
degouezhout dirak ar c'hoad. 

- Bez seven outo, Newaïr, a alias Ariis d'ar 
plac'h yaouank. An elfed a zo tud lorc'hus a-walc'h. 

Neuze e treuzas an daou zen ar c'hoad o tremen 
etre ar gwez hir ha moan, heuliet gant ar boudiged. 

Goude ur pennadig bale e erruas Awen hag ar paotr 
yaouank dirak ur park bihan. Bankoù gwenn-kann a 
oa dirazo ha dorioù ken ken gwenn all. Gant 
bleunioù a-bep-seurt e oa klinket an dorioù-se. 
Tresoù keltiek a oa outo, ha kizellet e oant ken dik 
ma voe bamet Awen gant braventez al lec'h. Ar 
gwez a oa o koll o delioù ha douarañ a raent ouzh 
treid an daou zen yaouank : re velen, orañjez, gell, 
gwer-teñval… 

- Demat deoc'h, estrañjourien ! a lavaras neuze 
ur vouezh a-dreñv dezho. 

Treiñ a reas Awen hag Ariis evit saludiñ an den 
gour. Ur vaouez vras, blev du hag hir dezhi. 
Gwisket e oa-hi gant ur sae ruz evel ur rozenn, hag 
ar manchennoù a dape betek he zreid diarc'hen. Bez 
e oa sur a-walc'h ouzhpenn daou metrad enniha 
divskouarn vegek a zeue e-maez he blev. Un elf a 
oa dirazo. Heuliet e oa gant daou elf all, paotred ar 
wech-mañ, gwisket gant saeoù glas-teñval. 

- Demat deoc'h, Itron. C'hoant hor befe da 
gomz ouzh ar rouanez, a c'houlennas Ariis, diasur e 
vouezh. 

- Dirazoc'h emañ-hi, a vousc'hoarzhas ar 
rouanez. 

- Hum, va digarezit, va rouanez, ne ouezemp 
ket, a haketas ar paotr yaouank. 

- N'ez eus kudenn ebet, va faotr. Ha gellout a 
rafen gouzout perak ho peus c'hoant d'am gwelet ? 
a c'houlennas ar rouanez. 

- Ezhomm hon defe eus o sikour evit mont d'en 
em gannañ a-enep ar sorserez Alaïraa, a respontas 
neuze Ariis, hep lakaat amzer da analañ. 

- Hor sikour ? a vousc'hoarzhas ar rouanez. Ha 
gouzout a rit, tud yaouank, ez eo an elfed tud 
peoc'hus ?

- Gouzout a reomp ervat, a respontas Ariis, met 
hep o sikour, hag hini all ebet, ne c'hellimp ket en 
em gannañ hon-unan. Ho sikour hon eus ezhomm, 
va rouanez, a lavaras en diwezh. 

Sellout a reas neuze ar rouanez ouzh an daou 
estrañjour, unan-hag-unan, ha mont un tamm a-
gostez gant he daou vevel. Goude ur pennadig e 
teuas en-dro daveto. Ar vevelien a yeas kuit gant un 
hentig. 

- Komzet em eus eus an dra-se gant va 
mevelien, ha soñjet hon eus e c'hallfemp ho sikour. 

- Hon trugarez deoc'h va rouanez, a lavaras 
Ariis, hep lezel amzer ganti da echuiñ. 

- Gortozit ! a droc'has-hi. Hep asant va gwaz 
ne c'hellan ober netra. Va mevelien a zo aet d'e 
gaout. Ma'z eo mat dezhañ e teuint en-dro gant ur 
strolladig evit ho sikour, emezi. 

Azezañ a reas neuze war ur bank ha gortoz. 
Awen hag Ariis a valeas un tamm er park,   poan 
gof o doa gant an anken. Goude ur frapadig amzer 

e teuas neuze an daou vevel. Ha ne oant ket o-unan. 
Daou elf a oa o heuliañ anezho, armoù ganto. 

- War a seblant en deus asanted va gwaz, a 
lavarasar rouanez en ur sevel diwar ar bank. 

Mont a reas davet ar strollad ha komz ganto. 
Dont a reas ganto da-gaout an daou zen yaouank. 

- Goulennet en deus va gwaz ez afec'h da 
gentañ war al lec'h da welet penaos emañ kont eno 
hag e teufec'h en-dro da welet ac'hanomp. Setu 
Emoind ha Mageelon, daou eus hor gwarded 
personel. M'ho pez ur gudenn kasit Emoind d'hor 
c'haout, a gendalc'has en ur ziskouez unan eus an 
daou elf. 

Un elf bihan a-walc'h e-keñver e genseurted, 
met bras e-keñver an daou zen yaouank evelkent. 

- Kaset e vo neuze ur strollad d'ho sikour. 
Chañs vat deoc'h estrañjourien, a lavaras ar rouanez 
da echuiñ. 

Ne lavaras ger all ebet, ha treiñ davet he 
mevelien. Mont a reas kuit neuze, gant ar memes 
hentig kemeret e-ser an daou elf a oa deuet gantañ, 
ha mont diwar-wel en tu-all d'ar gwez. Chom a reas 
dilavar an daou zen yaouank e-pad ur pennadig 
betak dont enno o-unan en-dro. 

- Gwelloc'h eo deomp mont, a lavaras neuze 
Ariis d'ar strollad nevez. 

Asantiñ a reas Awen, ha bale a reas neuze an 
armeig war-zu an hent a gasfe anezho betek kastell 
Alairaa. 

Bed Alastaaïr Priz ar yaouankiz 2007 10



- 7 -

- N'em eus ket klevet ac'hanout o komz abaoe 
m'hon eus kuitaet an hent evit mont er c'hoad, 

Newaïr… a lavaras Ariis da Awen. 
- Lavaret ez poa din chom dilavar dirak ar 

rouanez, a respontas Awen gant ur vouezh seder. 
- Ket, goulennet em boa ganit bezañ seven 

outo, a eilgerias ar paotr yaouank. 
- Ya, neuze, peurvuiañ e veze gwelloc'h ganin 

chom mut, a respontas Awen. 
- Met petra a zo o c'hoari ganit ? a souezhas 

Ariis. Krediñ a rafe din klevout merc'hed yaouank 
ar gêriadenn o klemmichal evit netra, a lavaras-eñ. 

Ne respontas ket ar plac'h yaouank dezhañ, ha 
kenderc'hel a reas da vale dindan heol tomm an 
abardevezh. Mageelon hag Emoind a valee kalz 
buanoc'h eget an daou zen yaouank, a-drugarez d'o 
zivc'har hir, ha diaes e oa da Ariis ha da Awen 
heuliañ anezho. Ar c'hwec'h boudig a oa o nijal 
trankilik a-us d'o fenn, en ur c'hedal an disterañ 
trouz. 

- Gortozit ac'hanon ! a glevas neuze ar strollad. 

Treiñ a reas an daou zen hag an elfed met ne oa 
den a-dreñv dezho. 

- Peseurt c'hoari zo ganit, Newaïr ? a 
c'hrozmolas Ariis. 

- Netra'vat ! a respontas Awen, feuket. 
- Ha piv en deus komzet neuze ? a c'houlennas 

an den yaouank ganti, hep he c'hrediñ. 
- Me eo ! a respontas neuze ur vouezh vihan. 

Diskenn a reas Awen hag Ariis o fenn ha 
gwelout neuze un den bihan-tout dirazo. Un den 
bihan, ur mousc'hoarzh bras outañ. Ne oa ket 
brasoc'h eget un denig jardin hag e varv a dape tost 
an douar. O sellout e oa ouzh ar strollad gant e 
zaoulagad bras, e zivskouarn begek o fiñval gant al 
levenez. 

- Piv out-te ? a c'houlennas Awen gantañ. 
- Ur c'horrigan, alato ! a respontas an denig, 

feuket un tamm. "Milôron” a vez graet achanon. Ha 
klevet em eus ac'hanoc'h o komz eus "brezel" hag 
eus ar sorserez Alaïraa war an hent bremaik. Dont a 
ran ganeoc'h !"

- Hum… Ne gav ket deoc'h ket ez oc'h un 
tamm… bihan… evit ur gefridi ken bras ? a gredas 
goulenn Ariis. 

- Petra ? a huchas ar c'horrigan. Me ? Bihan ? 
Ah ! Ma faotr kaezh ! a gendalc'has Milôron, ne 
ouzoc'h ket piv on, alato ! Me eo kampion ar 
c'horriganed evit « bannañ ar morzhol » ! Haha ! 
Ha neuze ? Petra ho peus da lavaret ? a echuas an 
denig, lorc'hus an tamm anezhañ. 

- Hum ! Mat, a respontas Ariis. Donemat mat 
er strollad, Aotrou ar C'hampion, a lavarasen ur 
vousc'hoarzhin. 

Ar c'horrigan, fier o vezañ deuet a-benn da 
gendrec'hiñ ar strollad, a laoskas un huchadennig 
da vont kuit. Mont a reas da gerc'hat ur sac'h-kein 
pelloc'hik hag ur morzhol a oa en e gichen. 

- Setu va mignon ! a youc'has en ur hejañ e 
vorzhol. Gantañ eo em eus gounezet !

Met ne oa den ebet ken o selaou anezhañ. Ar 
strollad a oa gant an hent en-dro. 

- Ey ! Gortozit ac'hanon alato ! a aspedas ar 
c'horrigan. 

- Hastit buan, a respontas Awen o huchal. 
- Brav eo deoc'h lavarout pa'z oc'h bras… a 

c'hrozmolas Milôron en ur lakaat e sac'h war e gein 
hag e vorzhol ken prizius en e c'houriz. 

Fin an abardevezh a oa o tont. Santout a rae ar 
strollad an avel hag ar yenijenn o sevel war ar 
plaenennoù. Ar c'hastell a oa bremañ o parañ 
dirazo. Awen, Ariis, ha Milôron a oa kuzhet a-dreñv 
ur roc'h vras, nepell diouzh ar porrastell. Emoind, 
Mageelon hag ar chwec'h boudig, a oa-i kuzhet 
gant ur wezenn derv divent ha kozh, e lez ar c'hoad. 

- Petra a raimp bremañ ? a c'houlennas Awen 
gant Ariis en ur vouskomz. 

- Gortoz un tamm, a respontas ar paotr 
yaouank. Ar Mapiored a cheñch lec'h da serr-noz. 
Chom a ra ar porrastell e-pad un nebeud 
munutennoù hep den ebet oc'h evezhiañ. Aze e vo 
tu d'ar boudiged mont da zigeriñ an dorioù, 
emezañ. 

- Ar petra ? a c'houlennas Awen. 
- Ar Mapiored, a respontas ar paotr yaouank 

hag a ouie eus petra e oa kaoz. Anv ar ouenn eo. Ar 
Mapiored a labour evit Alairaa abaoe ma'z eo en 
em gavet e Alastaair. Ar warded a ra war-dro ar 
porrastell a zo Mapiored ivez. 

- Rhoo ! a c'hrozmolas ar c'horrigan azezet war 
e feskennoù, hep teurel evezh ouzh ar gaozadenn 
en e gichen. Greomp o stal dezho bremañ ! Ha mat 
pell’zo !

Gortoz a reas neuze ar strollad ez errufe serr-
noz evit kas o zaol da benn. Diaes e voe d'ar 
c'horrigan chom sioul e-pad an amzer-se. Ne rae 
nemet fiñval ha c'hoant en doa da vont da lazhañ an 
daou ward diouzhtu, e vorzhol gantañ en e zaouarn. 
An daou zen yaouank a oa damgousket hag an daou 
elf a oa o naetaat o gwareg daoust ma n'o doa ket 
implijet anezho abaoe m'o doa kuitaet ar c'hoad. Ar 
boudiged a oa o nijal, lazhet o gouloù ganto. Oc'h 
evezhiañ an endro e oant. Sioul e oa al lec'h, nemet 
marteze skrijadennoù skiltrus an erevent, savet a 
gleiz d'ar c'hastell. Abaoe div eurvezh, marteze, e 

oa ar strollad o c'hortoz ur sin, met ne errue netra, 
hag o serriñe oa an noz dija. 

- A-benn nebeut ne vefe gwelet tra ebet ken 
ganto, a lavaras Ariis outañ e-unan, ha dibosupl e 
vefe dezho lakaat gouloù. Ma rafent an dra-se e 
c'hellfent bezañ gwelet gant ar warded. 

Eüruzamant, ne vefe ket ezhomm en ober, rak 
ar mare a zegouezhas a-benn-ar-fin. Ar warded a oa 
o tastum o zraoù hag o vont kuit a-dreñv ar 
c'hastell. Dihuniñ a reas Ariss ar plac'h yaouank 
gant poan, hag ober ur sin d'an elfed, da lavaret 
dezho e oa an eur da vont. 

- Ah !’Benn ar fin ! a huchas Milôron. 
- Grik !!! a vouskomzas an holl asambles. 
- Oh ! Digarez… a respontas ar c'horrigan, ruz-

tan gant ar vezh. 

Awen a savas gant poan a-ziwar an douar ha 
kemer a reas he sac'h. 

- Ariis… a vouskomzas ar plac'h yaouank, 
penaos emaomp o vont d'ober evit mont e-barzh ar 
c'hastell hep arm ebet ? a c'houlennas, ankeniet. 

- Ar boudiged a zo aze evit hor sikour, neketa ? 
a vousc'hoarzhas ar paotr. 

Ha neuze, goude e c'herioù diwezhañ, e teuas 
dre hud ur wareg da stagañ ouzh kein Awen hag ur 
c'hleze en em silas e gouriz Ariis. 

- Petra am boa lavaret dit ? a lavaras Ariis. 

Ar boudiged a yeas neuze, gant ur sin a-berzh 
ar paotr yaouank, davet ar porrastell. Goude div 
eilenn e voe klevet ar porrastell o tigeriñ. 

- Bremañ ! a huchas Ariis en ur redek davet an 
dorioù bras hag a oa o tigeriñ. Milôron ! Buanoc'h ! 
Gant trouz ar porrastell e vo bet sachet evezh ar 
warded sur a-walc'h !" a ouzhpennas-eñ. 

- Ya, ya ! Emaon o tont ! a c'hrozmolas adarre 
ar c'horrigan, en ur glask adpakañ ar strollad e 
sac'h-kein damzigor gantañ hag e vorzhol en e 
zorn. 

Klevout a raent dija ar warded o huchal a-
dreñv ar c'hastell ha chom a rae c'hoazh Ariis hag 
ar c'horrigan da dremen. 

- Buanoc'h !" a huchas Awen d'he mignoned. 
Ar boudiged a grogas da serriñ an dorioù en-dro ha 
ne chome mui nemet un nebeud metradoù a-raok 
d'an daou erruout. An daou elf hag Awen ha oa o 
c'hortoz anezho gant anken pa erruas Ariis a-benn-
ar-fin. Ne chome mui nemet Milôron ha pazioù ar 
gwarded a oa o tostaat. Div voudig a zivizas neuze 
mont davet ar c'horrigan en arvar ha pakañ anezhañ 
dre manchennoù e vantell. Nijal a reas an div 
voudig gant poan betek ar strollad met e-koulz e 
voe graet. Redek a reas neuze ar strollad e tu 
kontrol ar warded ha mont da guzhat a-dreñv ur 

biramidenn goad. Serret e voe ar porrastell pa 
zegouezhas ar warded nevez. 

- Met ?… a grogas, sebezet, unan e benn 
damdeuzet, klevet em boa an dorioù o tigeriñ !

- Lakaet'z peus ac'hanon da goll va amzer ! a 
c'hrozmolas e ambrouger. Ma c'hoarvez ganit ur 
wech all ober an dra-se din e lazhin ac'hanout ! a 
huchas-eñ. 

- Met Galaaus… a grogas ar Mapior all. 
- Peoc'h ! a urzhias hennezh gant e c'henou 

distumm. 

Neuze ez eas pep hini d'e blas ha gortoz a reas 
Galaaus hag e genseurt ken e echufe o zro-ward 
evit an nozvezh. 

Ar strolladig a oa bremañ e surentez. Ar 
warded a oa oc'h evezhiañ ar porrastell hag e endro 
met ne raent forzh eus ar peurest. Ariis, Awen hag 
ar re all a zivizas neuze kenderc'hel gant o hent 
betek kavout un diskoulm evit mont e-barzh ar 
c'hastell. Aet e oant da-guzh a-dreñv ur biramidenn 
goad met n'o doa ket sellet ouzh ar pezh a oa tro-
dro. Pa savas Ariis hag e genveajourien e oant 
chomet a-sav trumm gant un trouz. Dek metrad 
pelloc'h e oa daou aerouant o kousket. O 
roc'hadennoù a oa ken kreñv ma teue un avelig dre 
o genoù divent. Souezhet e voe Awen pa ne ouie 
dare penaos n'o doa ket o gwelet na klevet a-raok. 

- Penaos e raimp evit tremen bremañ ? a 
c'houlennas Awen, en ur glask komz an izelañ 
posupl. 

- Daou ziskoulm hon eus. Pe e teuomp en-dro 
war hor c'hizha neuze e tegouezhomp gant an daou 
euzvhil genaouek, pe neuze e kendalc'homp gant 
hon hent betek ar jardin. Da lavaret eo e 
tremenomp dirak an daou aerouant, a glozas neuze 
ar paotr yaouank. 

An holl a sellas an eil ouzh egile hag e teuas ar 
memes respont war spered ar veajourien. Tremen a 
rafent dirak an erevent kuit da gemer riskloù. Ne 
c'helle ket bezañ gwashoc'h eget an daou euzhvil 
armet hag a oa o c'hortoz unan bennak d'e lazhañ. 
Sevel a reas neuze ar vandennad en ur ziwall da 
ober trouz. Ariis, Emoind ha Mageelon a gemeras 
penn an hent. Tremen a reas an daou elf gant 
kement a oueskted dirak an daou aerouant ma roas 
nerzh-kalon d'ar re all. Tro Ariis e voe da dremen. 
Digudenn e voe, nemet marteze ur roc'hadenn hag a 
spontas an holl e-pad un nebeud eilennoù. Ne 
chome mui nemet Awen ha Milôron da dremen met 
nervusted ha trouz ar c'horrigan a damzihunas un 
aerouant. Ariis hag an daou elf a yeas diouzthu da 
guzhat a- dreñv skalieroù, Awen ha Milôron a 
chomas difiñv. Daoust d'an noz bezañ serret ne 
analent ket ken, ne fiñvent ket ken, aon ganto da 
vezañ gwelet pe santet gant an aerouant. 

Goude ur pennad hir spontus dezho en em roas 
da gousket en-dro. An holl a voe disammet hag tu a 
voe d'an daou zaleer tremen digudenn dirak an 
daou aerouant kousket. 

Erruet e oant bremañ a-dreñv ar c'hastell, en ur 
jardin divent. Ar boudiged o doa lakaet gouloù 
gwan evit gwelout un tamm al lec'h. Gwez divent a 
oa e foñs ar park ha bleunioù e-leizh, serret warno 
o-unan gant an noz. Ur trouz a sachas neuze o 
evezh. Huchadennoù a oa er c'hastell hag o tostaat e 
oant. Un nor a zigoras a greiz-holl hag a laoskas 
gouloù da dremen er maez hag un den a gouezhas 
gant ar skalieroù maen evit degouezhout war ar 

geot gleborek. Ar strolladig a yeas da guzhat adarre 
a-dreñv bodennadoù delioù hag int da 

selaou, didrouz. 
- Kemennet he doa ac'hanout ! a huchas ur 

skeud war ar skalieroù. 
- Mar plij… a vouskomzas ur vouezh tener. 
- Ha, ha ! Mar plij ? a respontas ar c'hendivizer. 

N'ez eus ket a var plij aze ! Gouzout a rez petra a 
vez graet d'ar re na zoujont ket d'ar reolennoù ? a 
c'houlennas ar vouezh. 

- Ket… Mar plij, a aspedas an den gourvezet. 

Neuze e tennas ar bourev un dra bennak eus 
godell e sae. Bukañ a reas e gendivizer gant ur 
bazhig ha leuskel un darzhadenn gwer flamm da 
zont er-maez anezhi. Brumenn wer a voe e-pad ur 
pennadig amzer ha dibosupl e voe d'ar veajourien 
gwelout tra ebet. Neuze e steuzias ar vrumenn 
tamm-ha-tamm ha war he lerc'h e voe ar strollad en 
noz du adarre. An nor a oa bet serret en-dro ha ne 
oa trouz ebet, na den ebet ken er jardin. Sevel a 
reas neuze Awen ha mont davet ar skalieroù. Ar re 
all a chomas en o flas, sebezet o welout anezhi o 
vont kuit. Stekiñ a reas ouzh un dra bennak ha gant 
sikour ar boudiged e welas neuze an den gourvezet 
a-dreuz an noz. E zaoulagad a oa gwenn-kann, 
digor-bras e c'henou gant an aon. Marv e oa. 

- Digoromp an nor-se ha deomp e-barzh ! a 
c'hrozmolas mouezh Milôron a-dreñv Awen. 

Ar peurrest eus ar strollad a oa deuet eus o 
zoull-kuzh, evit mont da adkavout ar plac'h 
yaouank. 

- Ar gwir’zo gantañ mignoned, a vouskomzas 
Ariis. N'eus netra da goll forzh penaos, a 
ouzhpennas en ur sellet ouzh ar c'horf marv ouzh e 
dreid. 

Un den eus e gêriadenn e oa. Dre ma ne 
respontas den ebet e kemeras Ariis penn ar strollad. 
Pignat a reas gant ar skalieroù ha gant an nebeutañ 
a drouz e pouezas war an dornell ha digeriñ an nor. 
Gwigourat a reas an nor met ne zeuas den ebet. 
Neuze, gant ur sin d'e vignoned e tiskouezas dezho 
dont e-barzh ha serriñ an nor war an hini ziwezhañ. 
Erru e oant en ur salig ma ne oa nemet un daol 
vihan hag un armel leun a armoù. Kleuzeuregoù 
bihan a oa ouzh ar mogerioù met o gouloù a oa 
gwan a-walc'h. Un nor a oa e foñs ar sal hag e oa tu 
gwelout skalieroù war-draoñ. Mont a reas ar 
strollad davet an diri ha diskenn ganto en 
deñvalijenn. Gwelout a rae Awen gouloù o tostaat a 
feur ma tiskennent met ne voe ket tu dezho mont 
pelloc'h rak trouz a veze klevet en traoñ : 

- Buanoc'h ! a huchas ur vouezh raouliet. 
- Bez seven outo, mar-plij, a respontas ur 

vouezh seder anavezet gant Awen hag Ariis. Hon 
ostizidi int, neketa ? » a lavaras c'hoazh. 

- Ya, evel-just ! a respontas ar vouezh all en ur 
c'hoarzhin drant. 

Awen en em lakaas en arvar evit sellet ouzh ar 
pezh a oa o c'hoarvezout. Diskenn a reas gant an 
teir fazenn ziwezhañ ha sellet dre an nor. Bamet e 
voe gant ar pezh a welas. Ur sal divent a oa dirazi, 
miliadoù a dud enni. Un uzin armoù e oa ha ken 
bras e oa ma oa diaes gwelout penn be benn dezhi. 
Tud’zo a oa o teuziñ ar metal, reoù all o kizellañ an 
armoù, lod a oa o renkañ anezho diouzh o stumm. 
Evesahaet e oant gant ar memes gouenn hag ar re 
hag a oa o wareziñ porrastell ar c'hastell. Tud ken 
divalav all, gant ur c'hroc'hen ken teuzet ha ken 
distumm. An div vouezh o doa klevet o komz a oa 
war-hed pemp metrad diouzh an nor. Unan a oa ur 
Mapior hag e oa ar sorserez Alaïraa hec'h-unan. 
Gwisket e oa-hi gant ur sae du-pod ar wech-mañ, 
tresoù keltiek brodet e gwenn outi bepred. Merzout 
a reas Awen e oa c'hoazh ar memes tro-c'houzoug 
ganti. 

Kuzhet mat e oant met ne badas ket pell. A-
greiz-holl e teuas ur sonerezh da nijal etrezek ar 
veajourien. Amzer un nebeud eilennoù e cheñchas 
holl raktresoù ar strollad. Ne oa ket degouezhet ar 
sonerezh betek enno ma krogas Ariis da ziskenn 
gant an diri. 

- Ariis ! a vouskomzas Awen gant spont. " 
Ariis ! Petra emaout oc'h ober ? " a grogas-hi da 
lavaret en ur begañ er paotr. 

Un dorn a grogas neuze en he roched. 
- Ar sonerezh, a lavaras ur vouezh. Ar sonerezh 

en deus strobinellet anezhañ. a echuas Mageelon. 

Ar paotr yaouank a oa erruet bremañ e-traoñ ar 
skalieroù hag a-benn un nebeud eilennoù e vefent-
holl dizoloet. 

- Emoind ! Kae da glask sikour digant da 
rouanez ! a damhuchas neuze Awen. 

Ne c'hortozas ket an elf un dra all ha pignat a 
reas gant an diri pevar ha pevar en ur redek, betek 
mont diwar-wel dre an nor. 

- Ma rouanez… a glevas neuze ar veajourien. 
- Sellit ! Piv eo ar paotr yaouank-se ? a huchas 

ar sorserez gant fulor goude ur pennad dilavar. Ur 
c'hleze a zo stag ouzh e c'houriz ! Eus pelec'h emañ 
o tont ? » a skrijas-hi. 

Ur gridienn a dreuzas korf Awen o klevout an 
huchadenn skiltrus-se ha tostaat a reas ouzh 
Mageelon gant an aon. Ariis a oa dizoloet 
bremañha ne vefe ket pell evit peurrest ar strollad. 

- Kit da welet en diri ! » a urzhias Alaïraa d'ur 
Mapior. 

- Ho kwareg, Newaïr ! a voushuchas Mageelon 
d'ar plac'h yaouank. Kemerit ho kwareg !

- Prest on d'en em gannañ ! a lavaras Milôron 
ar c'horrigan gant e vouezh raouliet en ur dennañ e 
vorzhol eus e c'houriz. 

Tennañ a reas Awen he gwareg diouzh he 
c'hein ha prientiñ anezhañ daoust dezhi bezañ 
dic'houest d'he implij. Mageelon a oa prest dija 
gant e gleze en e zorn. Ne chome mui nemet gortoz 
an tropellad gwarded. 

Div eilenn war-lerc'h e oant erru, armoù e-leizh 
ganto. Pa zegouezhas an hini kentañ er skalieroù 
teñval e roas an elf an taol gentañ dezhañ gant e 
gleze. Lazhet e voe war an taol. Dont a reas neuze 
an tri beajour e-maez an diri, heuliet a-dost gant ar 
boudiged. 

- Gwarded ! a huchas ar sorserez. Lazhit 
anezho !"

Ruz e oa deuet ar sorserez gant ar fulor, 
daoulagad hag all. He blev a oa o nijal e pep lec'h 
a-feur ma fiñve en ur skrijal. An dud strobinellet 
Newaïr hag Ariis en o zouez, a oa o c'hortoz un 
urzh diganti. Kemer a reas neuze Awen ur bir ha 
tennañ war ar Mapior gentañ o tont. Ne voe ket ken 
fall-se he zenn. Un emgann a grogas neuze etre un 
hanter-kant bennak a warded hag an tri beajour. Ar 
boudiged a banne spisoù evit ma skrabfe d'ar 
warded met n'ho defe ket trawalc'h evit derc'hel 
pell. Milôron a oa oc'h en em gannañ gant levenez, 
o huchal evel ur bugel. Padout a reas an emgann-se 
e-pad ur pennad mat, dindan selloù Alaïraa hag an 
dud strobinellet. 

- Mageelon ! a huchas Awen. Ne vo ket tu din 
padout pell c'hoazh ! » a lavaras pa oa c'hoazh oc'h 
en em gannañ. 

- Emaon o klask un diskoulm met ne zeu hini 
ebet din ! a respontas an elf dezhi, en ur c'hloazañ 
ur gward. 

Dre vurzhud eo e teuas an diskoulm. Ha dor 
vras foñs ar sal da zigeriñ gant un trouz spontus. Ur 
strollad tud gant armoù a erruas neuze er sal. 
Emoind hag ar rouanez e penn. Ur miliad bennak a 
elfed a oa deuet d'o sikour. Redek a reas ar warded 
daveto evit stankañ outo, met diaes e voe dezho. An 
elfed a oa kreñvoc'h ha kalz niverusoc'h. Ar 
sorserez a urzhias neuze d'ar wazed strobinellet 
mont d'an emgann. Ar sal a oa erru re vihan diouzh 
ar c'hrogadken ez eas lod er maez d'en em gannañ. 
An emgann a zeuas da vezañ divent : ar Mapiored, 
ar wazed strobinellet hag ar sorserez Alaïraa a-enep 
an elfed, Awen, Milôron hag ar boudiged. En holl e 
oant ouzhpenn pemp mil den oc'h en em gannañ e-
barzh ar sal divent pe er park. Un dachenn wad e 
teuas buan da vezañ ha ret e oa paouez gant an dra-
se. Ar wazed strobinellet a oa o lazhañ an holl hep 
gouzout petra e oant oc'h ober. Keit ha ma vefe an 
delenn o seniñ e kendalc'hfe ar brezel-se. Ret e oa 
distruj ar beñveg strobinellus-se. 

An delenn a oa o seniñ anezhi hec'h-unan war 
an uhel. Mogerioù ar sal a oa savet gant mein hag 
ar benveg a oa war-lein un tamm roc'h, stag ouzh ar 
voger. Divizout a reas Awen pignat betek eno, met 
panevet ur sikour bennak da vont e c'hellfe 
kouezhañ eus ar voger. Sutellat a reas neuze ur son 
en ur yezh estren, evel m'en doa desket Ariis dezhi 
a-raok kuitaat ar gêriadenn. Erruout a reas neuze ar 
boudiged betek ar plac'h yaouank ha goude ma oa 
bet displeget dezho he mennozh e oa o nijal dreist 
an emgann gwadek. Lakaet o doa ur boultrenn 
warni ha gellout a rae bremañ neuial en aer. Nijal a 
reas dreist ar sal betek erruout war an uhel, e-
kichen an delenn strobinellus. 

An delenn a oa evel en devezh kentañ, ken 
brav, penn ul loen kizellet er beg anezhi ha sinoù 
keltiek engravet enni. O c'hoari onerezh keltiek 
kozh e oa ha ne seblante ket prest da chom a-sav. 
Awen a dostaas evit stekiñ outi met bountet e voe 
tri metrad pelloc'h gant un nerzh kreñv spontus. 

- Ne c'hellez ober netra, paotr yaouank ! a 
skrijas ur c'hoarzh a-dreñv dezhi. 

Alaïraa a oa o nijal dreist an emgann, e dek 
metrad uhelder. He zro-c'houzoug a oa deuet da 
vezañ ruz-flamm, ken splann e oa ar gouloù ma voe 
ret da Awen kuzhat he daoulagad. 

- Lavar din’ta va faotr kaezh… a stagas ar 
sorserez en-dro, gant he mouezh flour. Ha gellout a 

rafes displegañ din perak n'out ket bet strobinellet 
gant ar sonerezh evel ar re all ? 

- Marteze, peogwir n'on ket ur paotr… a 
respontas Awen gant ur mousc'hoarzh. 

Alaïraa a chomas e-pad ur pennadig da barañ 
he selloù war ar plac'h yaouank, hep kompren mat 
diouzhtu ar pezh he doa klevet. 

- Fin-tre oc'h, dimezell, a lavaras neuze ar 
sorserez. Met n'eo ket ho treuzwiskamant hag a 
saveteo ho mignoned, a gendalc'has-hi. 

- Ha ! Krediñ a rit an dra-se ? a c'houlennas 
Awen gant un ton gwidreus. 

Amzer dezhi lavaret ar gerioù diwezhañ-se hag 
e oa o nijal en-dro en aer. Poultrenn a oa bet roet 
dezhi gant ar boudiged ha bremañ e oa war-hed ur 
metrad diouzh ar sorserez. An div vaouez a oa tal-
ouzh-tal, dek metrad a-us an emgann gwadek. 

- Ha petra emaoc'h e-soñj d'ober bremañ ? a 
c'houlennas ar sorserez gant ur mousc'hoarzh 
goapaus. Soñjal a ra deoc'h eo ur plac'h yaouank 
eveldoc'h hag a drec'ho ar Rouanez Alaïraa ?

- Marteze… a lavaras Awen, a-raok bannañ ar 
boultrenn skrabañ gant he enebourez. Ar boultrenn 
a voe diouzhtu advannet gant un nerzh ha mont a 
reas da goll en aer. 

- Anavezout a ran mat ar boultrenn-se ha bez 
sur em boa soñjet en dra-se, a c'hoapaas Alaïraa. 

Hervez ar pezh he doa gwelet Awen e oa 
dibosupl bannañ tra pe dra ganti dre ma veze bep-
taol bountet war e giz. Chom a reas an div vaouez 
da sellet an eil ouzh eben e-pad ur pennadig ha 
klask a reas Awen ur mennozh. Ne c'helle bannañ 
traezenn ebet ganti met gellout a rafe touch anezhi, 
a soñjas ar plac'h yaouank. Ma teufe a-benn da 
dennañ he zro-c'houzoug e oa sur ez afe kuit ar 
strobinellerezh eus an delenn hag ar wazed. An dro-
c'houzoug eo a oa nerzh an huderezh-se. 

- Un dro-c'houzoug brav-kenañ zo ganeoc'h, a 
grogas neuze Awen da lavaret, diseblant he neuz. 

- Em familh emañ abaoe kantvedoù, a 
respontas Alaïraa gant ur mousc'hoarzh, met, va 
digarez plac'hig, dibosupl eo din he frestiñ dit. 
Prizius eo din, eme c'hoazh ar sorserez en ur 
c'hoarzhin. 

Trouz ur c'horn-bout a voe klevet neuze dek 
metrad izeloc'h, war an douar. 

- Rouanez Alaïraa ! Kalz re niverus int ! Ret eo 
deomp mont kuit ! a huchas ur Mapior dezhi. 

- Kendalc'hit gant an emgann ! a urzhias ar 
sorserez en ur grial. 

Ar mare a oa. Lammat a reas neuze Awen gant 
Alaïraa keit ha ma oa-hi o huchal war he mevelien. 

Bed Alastaaïr Priz ar yaouankiz 2007 15



Tennañ a reas en un taol he zro-c'houzoug ha 
bannañ anezhi. 

- Ket ! a skrijas ar sorserez en ur glask adpakañ 
anezhi. 

Awen a chomas difiñv en aer e-pad ma oa an 
dro-c'houzoug flammus o kouezhañ, betek strakal 
war an douar, dek metrad izeloc'h. Un darzhadenn 
bras spontus a voe er sal, ha brumenn gwer flamm 
en em ledas e pep lec'h. An emgann a oa paouezet 
trumm, dilavar ha difiñv e oa aet an holl. Pa'z eas 
kuit ar vrumenn e voe sklaer en-dro. Ne oa ket ken 
a sonerezh hag ar wazed a oa dieubet diouzh ar 
strobinellerezh. 

- Petra emaomp oc'h ober amañ gant armoù ? a 
c'houlenne an eil gant egile. 

Ar sorserez, fuloret, a sellas ouzh Awen ha 
neuze e krias gant ur vouezh uhel. Redek a reas 
betek er-maez en ur vountañ an holl ha mont diwar-
wel e brumenn ar mintin. Ar Mapiored a heulias 
anezhi neuze en ur huchal hag en ur redek evel 
bugale spontet. 

Diskenn a reas ar plac'h yaouank war an douar 
ha mont d'ar red davet Emoind. 

- Ne'z peus bet droug ebet ? a c'houlennas-hi 
gant an elf. 

- Gloazet on bet en ur vrec'h met n'eo netra 
grevus. a respontas Emoind gant ur mousc'hoarzh. 

- Awen… a lavaras neuze ur vouezh souezhet 
un tamm pelloc'h. 

Treiñ a reas Awen ha gwelout Newaïr o klask 
bale gant poan daveti. Redek a reas evit mont d'e 
sikour. 

- Newaïr !’Benn ar fin ! Aon am eus bet ganit ! 
a lavaras ar plac'h yaouank. 

- Awen, penaos out en em gavet amañ gant an 
holl dud-se ? a c'houlennas ar paotr gloazet en e 
c'har dehou. 

- Hir kenañ e vefe da zisplegañ, a respontas-hi 
d'he mignon gant ur c'hoarzh bihan. 

- Awen ? a c'houlennas neuze ur vouezh vamet 
a-dreñv dezho. 

Ariis a oa aze, o terc'hel e skoaz c'hloazet. 
- Anvet en deus ac'hanout Awen, a estlammas 

ar paotr yaouank. 
- Ya ! Ur plac'h eo-hi, a respontas Mageelon 

hag a oa o paouez erruout. Merzet em eus an dra-se 
pa'z peus kemeret da wareg ez taouarn. Daouarn 
merc'hed az peus ! Hag ouzhpenn-se n'out ket bet 
strobinellet gant ar sonerezh ! a c'hoarzhas an elf o 
welet selloù sebezet e vignoned. 

- Ha neuze eo te ar gwir Newaïr, a c'houlennas 
Ariis gant ar paotr gloazet en e c'har. 

Newaïr a respontas dezhañ gant ur sin penn. 
An holl a oa bodet en-dro asambles. Emoind, 
Mageelon, Ariis, Newaïr, Awen, ar boudiged ha… 

- Milôron ? a skrijas Awen. Pelec'h emañ ? » a 
c'houlennas ouzh ar strollad. 

An holl a yeas da glask anezhañ e-touez ar 
c'horfoù marv astennet er sal met ne gavas den ebet 
ar c'horrigan. 

- Ar gwir a oa ganit Ariis, a anzavas Awen, 
krog da leñvañ. 

- Re vihan e oa diouzh ur veaj evel-se. 
- Me, re vihan ? a respontas neuze ur vouezh 

raouliet dezhi. Piv en deus lavaret an dra-se ? a 
c'hrozmololas-eñ. 

Milôron a oa en em silet e-kreiz ar c'helc'h 
graet tro-dro da Awen, e vorzhol gantañ en e zorn. 
An holl a zirollas da c'hoarzhin en ur welet penn 
feuket ar c'horrigan. Klok e oa ar wech-mañ ar 
strollad hag echuet mat a-walc'h e oa an traoù, 
daoust da wazed’zo bezañ bet lazhet e-kerzh an 
emgann. Gallout a rafe Awen, Newaïr hag ar 
gwazed distreiñ d'ar gêr. 

Goude bezañ lavaret ur c'henavo diwezhañ d'ar 
gêriadenn ha prometet da Ariis ha da v/Milôron en 
em welout en-dro ez eas Awen, Newaïr hag ar 
wazed etrezek al lec'h ma oant degouezhet en 
devezh kentañ. Rouanez an elfed a oa ganto gant un 
dek elf all, Emoind ha Mageelon en o zouez. 

- Saveteet ez peus hor bed ha da hini, plac'h 
yaouank. Panevedout ne vefemp ket amañ hiziv. 
Evit da drugarekaat, a gendalc'has ar rouanez, e 
roan dit ar gwir da zont e Alastaaïr ken alies ha 
ma'z po c'hoant gant da vignon Newaïr evel-just ! a 
lavaras da echuiñgant ur mousc'hoarzh o welet 
selloù ar paotr yaouank. Kemer ar maen-se ganit, a 
lavaras-hi da Awen en ur reiñ ur meinig ruz-flamm. 
Bewech m'ho po c'hoant dont amañ e vo ret deoc'h 
kemer ar mein-se en ho torn, stardañ anezhañ kreñv 
ha soñjal e Alastaaïr. Neuze e voc'h kaset betek 
amañ, a echuas-hi neuze gant ur mousc'hoarzh. 

Lavaret a reas neuze an daou zen yaouank 
kenavo d'o mignoned Emoind ha Mageelon ha 
mont gant ar wazed betek ur wezenn derv. Reiñ a 
reas neuze an holl an dorn an eil d'egile, tra ma oa 
hini Awen o touch ar wezenn. 

- Na lavarit da zen ar pezh ho peus gwelet. 
N'ho peus biskoazh gwelet Bed Alastaaïr… a 
ouzhpennas rouanez an elfed, a-raok kanañ ur 
ganaouenn en ur yezh estren. 

Kregiñ a reas neuze penn Awen da dreiñ evel 
ar wech kentañ hag an endro a zeuas da vezañ 
dispis. He selloù ziwezhañ a baras war Emoind ha 
Mageelon hag a oa o sellet outo, difiñv. Neuze e 
troas pep tra hag e semplas evel ar wech kentañ. 

Pemp bloaz a oa tremenet abaoe distro Awen 
ha Newaïr eus Bed Alastaaïr ha santimant o doa 
bepred da vezañ eno. Bet e oant bet en-dro er bed 
all, ur pemp gwech bennak, evit adkavout o 
mignoned, ha setu tout. Sioul e oa deuet da vezañ 
ar c'hoad hag an ardremez en-dro. An daou zen 
yaouank a oa deuet da vezañ bremañ tud gour. Blev 
Awen a oa kresket en-dro ken hir hag a-raok ha 
pourmen a raent alies asambles er c'hoad. 

- Soñj'z peus pa oamp distroet evit ar wech 
kentañ e Alastaaïr ? a zegasas Awen d'e eñvor. 

- Oh ya, mat-tre ! a respontas Newaïr dezhi. 
Ariis a oa o leñvañ evel ur babig !eme ar paotr, a-
raok dirollañ da c'hoarzhin gant e vignonez. 

Kenderc'hel a reas an daou vignon da vale a-
dreuz ar gwez, dilavar, en ur soñjal en-dro en o veaj 
turmudus. 

- Klevet ‘z peus ? a lavaras neuze Awen a-
greiz-holl. 

- Ya, a respontas Newaïr dezhi gant anken. 

O paouez klevout trouz e oant ha ne oa ket 
n'eus forzh peseurt trouz : son un delenn e oa. 
Sellout a rejont o-daou en eil ouzh egile gant 
anken. Ha klask gouzout hag-eñ ne oa ket o ijin o 
c'hoari ganto. Ar respont a erruas buan : pelloc'hig, 
e-touez ar gwez, e oa ur vaouez azezet war ur 
gador, ur vaouez blev alaouret dezhi, o seniñ 
telenn. 

Abaoe he diskar e vez lavaret he deus kollet ar 
sorserez holl he galloudoù hud, met kenderc'hel a 
ra memestra da seniñ telenn e koad Baloroîn, e-
kichen kêriadenn Awen, gant ar spi sachañ evezh 
un nebeud gwazed daveti, siwazh dezhi. 

